
道理皆是書上原有的不是纂出若不說盡也無進益且

先生輩與翰林院是輔導之軄皆所當言健對曰臣等若

不敢言則其餘百官無敢言者矣　上曰然謝遷曰聖明

如此講官愈好盡心李東陽曰今年聖學緝熙中外臣民

無不仰戴臣等敢不仰承　聖意皆叩頭謝　上又曰先

生輩可傳與他不必顧忌昨所講以有顧忌耳又曰他字

亦不妨昨因話偶及此意以爲不若啟沃之更好然不必

深計也皆復謝而出是日天顏和悅似以昨所傳未的恐

講官因此有所觀望故特示詳悉如此葢經筵講章自數

歲以來始去舊時諛頌之習加以規諫未嘗少忤及聞此

論益知　上意所嚮云

乙丑〈弘治十八年〉

春賜尙書劉大夏都御史戴珊各元寶一錠時　上有大

政事每召二人面議至是召二人對畢　上令中使出白

金二錠以賜且面諭曰卿等將去買茶菓用朕聞朝覲日

文官避嫌有閉户不與人接見者如卿等雖開門延客誰

復有以賄賂通也朕知卿等故有是賜且命不必朝謝恐

公卿知之未免各懷愧懼也○廣西官軍討思恩府作亂

土官知府岑濬誅之改設流官知府

二月禮部欽奉　聖旨朕方圖新政理樂聞讜言除　祖

--

宗成憲定規不可紛更其餘事關軍民利病切于治體但

有可行的著各衙門大小官員悉心開具明白來說○會

試天下舉人命掌詹事府太常寺卿兼學士張元禎左春

坊大學士兼侍講學士楊廷和爲考試官取董玘等三百

人

三月廷試賜顧𪔂臣董玘謝丕等進士及第出身有差○

户部主事汴梁李夢陽應詔上䟽

　〈大約以天下之爲病者二爲害者三又爲漸者六一曰元氣之病指士氣委靡二曰腹心之病左右是也明比〉

　〈難剪臣故以爲心腹之病夫倉廠塲庫錢穀之要也一曰兵害宂食而無補空名而鮮實也二曰民害歛重而〉

　〈民貧又貪墨在位恩不下流也三曰畿民之害懇田被占于戚勲草塲受侵于官府一曰匱之漸旣以兵連又〉

　〈苦浪費二曰盜之漸夫盜之漸其機在民窮三曰壞名器之漸鑽村風行黜陟未當四曰弛法令之漸五曰方〉

　〈術眩惑之漸指釋道六曰貴戚驕恣之漸指壽寧侯也〉

下户部主事李夢陽獄旣而釋之先是夢陽䟽旣上　皇

后母金夫人及壽寧侯張鶴齡切齒之日在　上前泣訴

不平　上不得己下夢陽詔獄科道官交章入救金夫人

猶前泣訴求加重刑　上不聽旣而鎮撫司具獄辭以請

　上徑批旨令復職惟罰俸三月而已他日　上遊南宮

二張夜入侍酒　皇后　皇太子金夫人皆迤邐出遊

上獨召大張膝語左右咸莫聞知第遥見大張免冠觸地

葢因夢陽之言而罪壽寧也後劉大夏被召便殿奏事畢

